
80 YOSHINGIZ MUBORAK BO‘LSIN! 
 

AZIZ MUSHTARIY! 
 

 Jurnalimizning ushbu soni muborak 80 yoshini qarshilayotgan professor Ibodulla 
Kamolovich Mirzayevning ilmiy merosi, navoiyshunoslik, lingvopoetika va tarjimashunoslik 
sohalarining rivojlanishiga bag‘ishlangan teran tadqiqotlarni o‘z ichiga oladi. 
Maqolalarning asosiy mazmunini Amir Xusrav Dehlaviy va Alisher Navoiy “Xamsa”larining 
birinchi dostonlaridagi so‘fiylar axloqiy qiyofasining qiyosiy talqinidan tortib, Rossiya 
navoiyshunosligida Alisher Navoiy hayoti va ijodining tadqiqigacha, “Favoyid-ul kibar” 
devonida keksalik simfoniyasidan Erkin Vohidovning Navoiy poetikasiga interpretatsion 
yondashuvgacha keng ko‘lamli mavzular tashkil etadi. Shuningdek, Hazrat Navoiy zikr qilgan 
termizlik avliyolar, G‘arb va Sharq: Ibodulla Mirzayevning Y.E.Bertels ilmiy merosi 
tarjimalari masalasi, so‘z va ma’no xizmatidagi olim, professor I.K.Mirzayev ilmiy maktabi: 
milliy poydevor va jahon filologik tafakkuri integratsiyasi, o‘zbek lingvopoetikasining ilmiy-
nazariy asoschisi: ilmiy meros va tadqiq tamoyillari kabi ustoz hayoti va ilmiy faoliyatiga oid 
tadqiqotlar navoiyshunoslik sohasida yangi ufqlarni ochib beradi. Tahrir hay’ati sifatida 
navoiyshunoslik merosiga nur sochuvchi ushbu boy ilmiy xazinani sizlarga taqdim 
etayotganimizdan mamnunmiz. 

Annotasiya 

Mazkur maqolada soqiynoma janri tarixi, uning janr xususiyatlari, poetikasi, soqiynoma janri 
genezisi tadqiqiga bag‘ishlangan yosh olim Maqsud Asadovning monografiyasi borasida ayrim 
mulohazalar berilgan. Sharq she’riyatida o‘z o‘rni va mavqeiga ega bo‘lgan, bevosita irfoniy va 
tasavvufiy jarayonlar ta’siri ostida evrilishga duch kelgan soqiynoma janri tarixi, mazkur janrning 
shakl va mazmun unsurlari, soqiynomalarning taraqqiyot bosqichlari tahlil qilingan. Tadqiqotda 
yechim topgan soqiynoma janri borasidagi ko‘plab nazariy-estetik masalalar, ushbu janr xususidagi 
qat’iy ilmiy qarashlar ko‘rsatib o‘tilgan. Mumtoz Sharq adabiyotida shahrosho‘b, soqiynoma, 
mug‘anniynoma, tarji’ot, marsiya, musammat va boshqa shu tipdagi she’riy turkumlarning janr 
xususiyatlarini aniqlash, ularning tadrijiy taraqqiyotini belgilash, ushbu janrlar tegrasidagi tarixiy-
nazariy qonunlarni aniqlash maqolaning bosh muammosi sifatida belgilangan.  

Kalit so‘zlar: janr, shakl, mazmun, soqiy, bazm, razm , lirik shakl, soqiynoma, mug‘anniy, 
qofiya, vazn, xamriya, xitobat, murojaat.  

 
ВАЖНОЕ ИССЛЕДОВАНИЕ О БАЗМУ-РАЗМЕ ИЛИ ПОЭМЕ О ЖИЗНИ И 

РАДОСТИ В УЗБЕКСКОЙ ЛИТЕРАТУРЕ 
  
Аннотация 
В данной статье рассматриваются история жанра сакийнаме, его жанровые 

особенности, поэтика, а также генезис жанра сакийнаме на материале монографии 
молодого исследователя Мақсуда Асадова. Проанализированы история жанра сакийнаме, 
занимающего особое место в восточной поэзии и сформировавшегося под непосредственным 
влиянием ирфонийских и суфийских процессов, его формально-содержательные элементы, а 
также этапы развития сакийнаме. В исследовании освещены многочисленные теоретико-
эстетические вопросы, связанные с жанром сакийнаме, а также представлены 
обоснованные научные взгляды на его специфику. В качестве основной научной проблемы 
статьи определено выявление жанровых особенностей таких поэтических форм 
классической восточной литературы, как шахрошуб, сакийнаме, муғаннийнаме, тарджиот, 
марсия, мусаммат и других сходных жанров, а также определение их историко-

http://dx.doi.org/10.5281/zenodo.23324845

эволюционного развития и установление теоретико-литературных канонов, связанных с 
этими жанрами. 

Ключевые слова: жанр, форма, содержание, сакий, базм, разм, лирическая форма, 
сакийнаме, муғанний, рифма, размер, хамрия, риторика, обращение. 

 
A SIGNIFICANT STUDY OF BAZM-U RAZM, OR THE POEM OF LIFE AND JOY, IN 

UZBEK LITERATURE 
Abstract 
This article examines the history of the soqiynoma genre, its genre-specific features, poetics, 

and genesis, based on the monograph of the young scholar Maqsud Asadov. The study analyzes the 
development of the soqiynoma genre, which holds a significant place in Eastern poetry and has 
evolved under the direct influence of irfanic and Sufi traditions. It also explores the formal and 
semantic components of the genre, as well as its stages of development. The research highlights a 
number of theoretical and aesthetic issues related to the soqiynoma genre and presents well-grounded 
scholarly views on its characteristics. The main objective of the article is to identify the genre features 
of poetic forms in classical Eastern literature-such as shahroshub, soqiynoma, mughanninoma, 
tarji‘at, marsiya, musammat, and other similar poetic cycles—as well as to determine their historical 
evolution and establish the theoretical and literary canons associated with these genres. 

Keywords: genre, form, content, soqiy (cupbearer), bazm, razm, lyrical form, soqiynoma, 
mughanni, rhyme, meter, khamriya, rhetoric, address. 

 
Sharq mumtoz adabiyoti tarixida adabiyotshunoslik ilmining ayrim muhim masalalari gohida 

noayon tamoyillar zamirida u yoki bu darajada o‘rganilsa-da ularning nazariy asoslari va tarixiy 
shakllanish genezisi atroflicha tadqiq etilmaydi va ular borasida yetarlicha ilmiy-nazariy asoslar 
mavjud emas. Jahon adabiyotshunosligida har bir janrning muhim xususiyatlari, muayyan poetik 
unsurlari va uslub kategoriyalari hamda mavjud farazlar va qarashlarni qiyosiy-tarixiy va 
kompravistik tamoyillar asosida o‘rganish, bugungi globallashuv davrida muhim masalalardan 
biridir. Ayniqsa, mumtoz Sharq adabiyotida shahrosho‘b, soqiynoma, mug‘anniynoma, tarji’ot, 
marsiya, musammat va boshqa shu tipdagi she’riy turkumlarning janr xususiyatlarini aniqlash, 
ularning tadrijiy taraqqiyotini belgilash, ushbu janrlar tegrasidagi tarixiy qonunlarni zamonaviy 
adabiyotshunoslikning ajralmas qismi sifatida uyg‘un holda baholanishi, har bir tarixiy davrda 
insoniyat tafakkur va dunyoqarashida sodir bo‘lgan evrilishlar bilan uyg‘un holda aniqlash 
konseptual ahamiyat kasb etmoqda. Shu bois, yangi adabiy oqimga xos bo‘lgan poetik mezonlar, 
adabiy aloqalar, adabiy ta’sir, an’anaviy lirik janrlarning funksional takomili, ijodiy uslub 
xossalarining shakllanishi kabi muammolarni zamonaviy tahlil metodlari asosida hal etish zaruriyati 
yuzaga kelmoqda.  

Shu ma’noda, Sharq xalqlari adabiyotining tarixiy-nazariy, ijtimoiy-falsafiy mohiyati, lirik, 
epik, dramatik, liro-epik janrlar genezisining tipologik tasnifi, she’riy shakllar va turkumlarning 
badiiy asar shakl va mazmun unsurlaridagi konstruktiv o‘zgarishlar, adabiy janrlarning integratsiyasi 
va dizintegratsiyasi kabi masalalarni tadqiq etish adabiyotshunoslik sohasi oldida turgan asosiy 
vazifalardan hisoblanadi. Shuning baravarida mumtoz adabiyotdagi an’anaviy lirik janrlar 
transformatsiyasi, adabiy janrlar funksiyasining integratsiyasi, an’anaviy tendensiyalarining badiiy 
sintezlashuvi, she’riy shakllar va poeziyadagi maxsus ikkilamchi she’riy turkumlarning alohida 
belgilarini oydinlashtirish va ularning spetsifik nazariy asoslarini mavjud poetik mezonlar va 
me’yorlar asosida qayta o‘rganish yangi davr adabiy jarayonining muhim hodisasi sifatida qaralmog‘i 
lozim.  

Adabiy janrlarning ayrim turlaridagi evrilish tamoyillari, ularning qayta tiklanishi, adabiyotda 
ustuvor va barqaror mavqe topishi tipologik hodisadir. Xususan, musammat, mustazod, shahrosho‘b, 
soqiynoma, mug‘anniynoma, firoqnoma kabi janrlarning faollashishi va ayrim adiblarning ushbu 
janrlarga bo‘lgan diqqat-e’tibori nafaqat “maishiy, ijtimoiy, falsafiy, vatan, ijtimoiy-siyosiy, tor 
doiradagi mahramona g‘oyaviy mundarijani ifoda etish”, balki buyuk adabiy jarayon ichidagi eng 

teran, kichik-juz’iy poetik nuqtalarni ilg‘ashdan iborat va o‘z navbatida, favqulodda muhim 
elementlarni o‘zida mujassamlashtira oladigan hodisadir.  

An’anaviy janrlardan ijodiy yondashuvlar asosida foydalanish, badiiy shakl va mazmunning 
yangilanishi, poetik janrning funksiyasi va xususiyatlaridagi o‘zgarishlar, irfoniy-tasavvufiy 
qarashlarni badiiy adabiyot mazmuniga singdira olish mumtoz shoirlar ijodiy yo‘nalishining asosiy 
tamoyillaridan biri edi va bu tamoyil badiiy adabiyotdagi mazmun mundarija va shakliy unsurlarning 
evrilishida muhim tamoyillardan hisoblanadi. Bu jihat - masalaning bir tomoni. Masalaning ikkinchi 
tomoni esa adabiy turlar va janrlar, har bir tarixiy bosqichda maxsus she’riy turkumlarning 
rivojlanishi, badiiy ifoda vositalarining o‘zgarishi, an’anaviy janrlarning tadrijiy takomili va o‘ziga 
xos mazmun-mohiyat kasb etgani bilan ham bog‘liq. Adabiy fa’oliyatda ijodiy tamoyillarning 
o‘zgarishi adabiy-estetik tafakkur yangilanishining nazariy asoslaridandir. Adabiyotning ijtimoiy-
siyosiy hayotga yaqinlashuvi adabiy janrlarning mavzu va g‘oyaviy mundarijasi takomillashuvini 
taqozo etdi. Shu asosda mutanosib ravishda badiiy ifoda vositalarining poetik funksiyalari ham 
o‘zgarib boradi. Yangi ijtimoiy mazmun, o‘ziga xos turkum badiiy ifoda vositalarining yuzaga 
kelishi, she’riyatning voqeiylikka asoslangan lingvostilistik xususiyatlari, lirik janrlar tuzilishidagi 
yaxlit kompozitsion va funksional o‘zgarishlar zaruriyatini hisobga olgan holda, maxsus she’riy 
janrlar va mumtoz adabiyotning an’anaviy lirik janrlari orasidagi uyg‘unlik va farq sezilarli darajada 
namoyon bo‘ladi.  

Boshqa bir jihatdan Sharq adabiyotining janr xususiyatlarini G‘arb adabiyotshunosligi 
tamoyillari asosida o‘rganish va janrning adabiy jarayondagi mavqeini shu asosda belgilash ham 
mantiqqa ziddir. Lekin bu fikr ayrim nazariy masalalarni o‘rganishda ulardan foydalanish 
mumkinligini istisno etmaydi. Har bir janr va uning asosiy xususiyatlari tarixiy tamoyillar, “shakl va 
mazmun” tushunchalari tegrasi asosida yuzaga keladi. Ya’ni, dastavval janrning maxsus belgilari 
tarixiy kategoriya sifatida namoyon bo‘lib, adabiyotning umumnazariy qonuniyatlari mezonida 
tekshiriladi va aniqlanadi. Shu nuqtai nazardan, mumtoz adabiyot tarixidagi an’anaviy lirik janrlar 
o‘z tarixiy xususiyat va belgilaridan ajralmagan holda tadrijiy ravishda shakllanadi va yangilandai. 
Shuning uchun avvalo har bir davr adabiyotining janr xususiyatlarini belgilashda aynan shu ikki jihat; 
ya’ni, adabiy janrning tarixiy va umumnazariy xususiyatlariga e’tibor qaratish zarur. Aslida, bu ikki 
tushuncha bir-birini inkor etmaydi, balki bir xil tushunchalarning turli rakurslarini ifodalaydi. Janrni 
tarixiy kategoriya sifatida tushunish adabiy jarayon taraqqiyoti davridagi qonuniy me’yorlar tahlilini 
o‘z ichiga olsa, uni umumiy kategoriya sifatida anglash adabiyot taraqqiyotining barcha davrlari 
umumnazariy xossalari doirasida alohida janr xususiyatlarini aniqlashni taqozo etadi. 

Har bir adabiy janr o‘ziga xos xususiyatlar bilan muayyan adabiy an’ana negizida vujudga 
keladi. Jumladan soqiynoma ham mumtoz adabiyotda mavjud xamriyot she’rlaridan vujudga 
kelganligi fakt. Bu transformatsion hodisa adabiy an’analar, ilmiy, adabiy, ijtimoiy va diniy mazhabiy 
omllarga chambarchas bog‘liqdir. Adabiyotshunoslikning hozirgi rivojlanish sathida janrni umumiy 
atama sifatida tushunish, ya’ni badiiy asarning shakliy unsurlarini ko‘rsatuvchi va mazmunning 
barqaror xususiyatlarini ifolovchi vosita sifatida anglash, adabiy janr haqidagi umumiy tushunchani 
va adabiy janrlar tizimining rivojlanish prinsiplarini o‘rganishni engillashtiradi. Adabiyotning 
ma’lum bir davridagi janriy tizimining shakllanish va o‘zgarish tamoyillarini aniqlash uchun har bir 
davr adabiyotining mazmun-mohiyati va tarixiy rivojlanish bosqichlarini ko‘rib chiqish zarur. SHu 
sababli, ma’lum bir davr adabiyotini o‘rganishda an’anaviy va ustuvor mavqega ega bo‘lgan asosiy 
adabiy janrlarning shakllanish tarixi, ularning tadrijiy takomili hamda umumnazariy xususiyatlari 
hisobga olinishi lozim. Bundan tashqari, adabiy janrlarga xos belgilarni aniqlash uchun ularning 
sinkretik xossalari inobatga olinib, adabiy tur va janrlarning o‘zaro bog‘liqlik jihatlarini o‘rganish 
borasida mundarijaning (mavzu, g‘oya, badiiy timsolllarning evrilishi, adabiy tabdil hodsasi, ashyolar 
tasviri) turli jihatlarini hamda shaklning (kompozitsiya, syujet, hajm, vazn, qofiya, tasvir tarzi, bayon 
uslubi) asosiy unsurlarini mutanosiblikda tadqiq etilishi lozim. Demak, janrning o‘zi murakkab ilmiy 
istiloh bo‘lib, bu tushunchaning ko‘lami badiiy asarlarning turli tomonlarini qamrab oladigan adabiy 
jins, uslub, pafos va boshqa jihatlariga qaraganda ancha kengroqdir. Janr badiiy asar mundarijasini 
ifoda etish vositasidir va mundarija janrga bo‘ysunadi. SHu nuqtai nazardan, janr kategoriyasi badiiy 
asarning mazmuniga ham, shakliga ham tegishli bo‘lib, ularning mutanosibligi va birligini aniqlashda 

badiiy asarning xususiyatlari va tarkibiy qismlarini sinxron tarzda o‘rganish va ko‘rib chiqish zarur. 
Badiiy asar mazmuni va shakl unsurlarining o‘zgaruvchan xususiyatlarini aniqlashda adabiy 
an’analarning ahamiyati ham muhimdir. Chunki janrga xos barcha unsurlar adabiy an’ana mahsuli 
sifatida qaraladi.  

 Har bir tarixiy bosqichda klassik adabiyotning an’anaviy janrlari badiiy sintez va sinkretizm 
tamoyillari asosida qayta tiklanadi, mavqe kasb etadi va zamon adabiy-estetik talablariga moslashadi. 
Badiiy janrlarning shakllanishi bevosita adabiyotning ichki qonuniyatlariga asoslangani sababli, 
adabiy jarayonning muhim qonuniyatlari, yangi tematika va mazmun evrilishi janr xususiyatlarini 
o‘zgartirishda muhim rol o‘ynaydi. Demak, janrning mavjudligi va uning har bir tarixiy bosqichda 
davom etishi an’ana natijasi, ammo uning shakllanish jarayoni mutlaqo boshqa masala. Adabiyot 
tarixi rivojining har bir bosqichida janr va umuman adabiy turlar tizimining o‘ziga xos xususiyatlari 
adabiy jarayonning eng muhim masalalaridan biridir. Chunki badiiy adabiyot mazmun va 
mundarijasining barqaror rivojlanish omili o‘sha davr adabiyotining janr ierarxiyasi va adabiy janrlar 
tizimining ravnaqiga izchil bog‘liq. Shu ma’noda soqiynomalar, tarje’ot, mustahzod, 
mug‘anniynoma, marsiya turkumiga kiruvchi she’riy janrlarning shakllanishi siyosiy, ijtimoiy, 
iqtisodiy va madaniy hamda maishiy voqeiyliklarga ham bog‘liqdir.  

Adabiy janrlar takomili darajasi taraqqiyotning barcha bosqichlarida bir xil emas. Ya’ni, har 
bir janr ma’lum bir bosqichda, adabiyotning asosiy tematikasi ko‘lami va davrning tarixiy, siyosiy, 
ijtimoiy omillari ta’sirida, xalq va millatning ma’naviy ehtiyojlaridan kelib chiqqan holda, o‘ziga xos 
va tadrijiy taraqqiyot yo‘lini bosib o‘tadi. Adabiyot tarixining ma’lum bir bosqichida adabiy janrlar 
mavqeining barqarorligi ko‘pincha ijodkorning an’anaviy va novatorlik tamoyillariga moyilligi, 
shoirning dunyoqarashi, individual salohiyati bilan chambarchas bog‘liqdir. Badiiy adabiyot 
taraqqiyotining turli bosqichlarida an’anaviy janrlar - g‘azal, masnaviy, qit’a, musammat, muxammas 
va boshqalar janr atamasi sifatida nisbiy ma’noga ega. ya’ni, ular ham an’anaviy va ham yangidir. 
L.V.Chernets o‘z tadqiqotlarida “Janrda adabiy jarayonning eng muhim qonuniyati shakl va mazmun 
mutanosibligi, muallifning maqsad va muddaosi, an’anaviy me’yorlar, sog‘lom, asl g‘oyalar, 
yangicha badiiy tasvir kabi badiiy adabiyotning o‘zgaruvchan va mutloq doimiy xususiyatlari o‘z 
ifodasini topadi” [8,12-13] deydi. Soqiynoma, shahrosho‘b va mug‘anninoma, xamriyot kabi 
janrlarga baho berishda ham xuddi shu tamoyil nazariy asos sifatida qabul qilinishi lozim. 
G.N.Pospelovning fikricha, “asarga tegishli bo‘lgan janriy xususiyatlar tipologik xossalar bo‘lib, 
ularni faqat badiiy shakl unsurlariga taalluqli deb hisoblash noto‘g‘ri” [5,86]. Ayni shu poetik mezon 
zamirida soqiynoma janriga bag‘ishlangan tadqiqotda ilmiy tamoyillar nuqtai nazaridan to‘g‘ri 
yondashuvlar, mazkur janr xossalarini belgilashda aniq ilmiy nazariy konsepsiya qo‘ilganligini 
payqash qiyin emas.  

Ijodkorlarning yangi ijtimoiy-falsafiy, tarbiyaviy, axloqiy va estetik qarashlari mumtoz 
adabiyotning g‘azal, muxammas, qasida, ruboiy, masnaviy kabi an’anaviy she’riy shakllarida 
ifodalangan. Estetik tamoyillarga asoslangan har bir janr o‘ziga xos mohiyat va funksiyaga ega 
bo‘lgani sababli, ular bir vaqtning o‘zida chuqur ijtimoiy-siyosiy hamda hayotiy mavzu va mazmunni 
ifodalashga moslashtirilgan.  

Ammo she’riyatda yangi shakl va mazmun unsurlarining uyg‘unlashuvi, o‘ziga xos badiiy 
obrazlar va turkum tasvir vositalarining paydo bo‘lishi, badiiy asardagi uslubiy o‘ziga xoslik, 
adabiyotning umumiy jarayonida muhim voqea sifatida tan olinishi e’tiborga molikdir. Badiiy asarda 
ushbu holatni ifoda strukturasidagi o‘zgarish, janr ichki imkoniyatlari kengayishi, ijodkor iste’dodi 
va mahorati, tasvirlash usulidagi maxsus yondashuv va shoir dunyoqarashining kengayishi bilan 
bog‘lash mumkin. Bu holat badiiy asar g‘oyaviy mazmuni va shakliy unsurlarining yangilanishi va 
takomillashuvi uchun asos bo‘lgan omillardandir. Ya’ni aslida ijodiy jarayonning ichki qonuniyatlari 
xuddi shu narsani belgilaydi.  

Janr umumnazariy va tarixiy kategoriya sifatida qotib qolgan turg‘un tushuncha emas. Har bir 
adabiy janrning mohiyati davr haqiqatlari, tarixiy voqealar, hayotiy mezonlar, maishiy muhit taqozosi 
asosida o‘lchanadi va o‘zgarib, rivojlanib, ma’lum darajada yangilanib boradi. Janr o‘z 
xususiyatlarini asrdan asrgacha emas, balki asardan asarga qadar o‘zgartiradi. Ayni shu adabiy, 

nazariy va estetik tamoyilni inobatga olish har bir tur va janrning asl xususiyatlarini belgilashda 
muhim omillardan biridir.  

2020-yil Toshkent, “Tafakkur” nashriyotida chop etilgan Maqsud Asadovning “Soqiynoma: 
tarix va poetika” nomli monografiyasi ham aynan bugungi zamonaviy adabiyotshunoslikning dolzarb 
masalalaridan biri, soqiynoma janrining eng muhim nazariy xususiyatlarini tadqiq etishga 
bag‘ishlangan. [1,349]  

Mazkur tadqiqotda masalaning o‘rganilishi aniq dalillangan, asosli tarzda belgilangan va 
sharhlangan. Monografiyada “Soqiynoma” atamasi borasidagi dunyo adabiyotshunosligida mavjud 
tadqiqiy ishlar xronologik tamoyillar asosida sharhlangan. Tadqiqot oldida qo‘yilgan ilmiy maqsad 
keng planda ko‘rib chiqilgan. Fors-tojik adabiyotshunosligi, eron, turk, va Evropa 
adabiyotshunosligida soqiynomalar borasida yaratilgan tadqiqotlar xulosalari umumlashtirilgan va 
izohlangan. 

Fors tojik adabiyotshunosligida soqiynoma borasidagi tadqiqotlarda mazkur janr asosan 
masnaviy qolipida, aruz vaznining mutaqoribi musammani maqsur yo mahzuf bahrida yaratilgan 
manzumaga nisbatan qo‘llanilishi ta’kidlanadi. Biroq, keyinchalik Sanoiy G‘aznaviy ijodida hazaj 
bahrida, tarje’band va tarkibband she’riy shakllarida, Hakim Shifoii Isfahoniy adabiy merosida ruboiy 
qolipida soqiynomalar yaratilganining guvohi bo‘lamiz. Soqiynomalarda shoirning “soqiyga 
xitobati”, “undan sharob quyish borasidagi talab va istagi”, shuning baravarida “mug‘anniydan 
yurakni ezguvchi kuy chalishni talab qilishi” muhim mazmuniy unsurlar sifatida tilga olingan. 
Mazkur janrda olamning bebaqoligi, soqiy ila mayning tarifu tavsifi ham muhim unsurlardandir. 
[9,26]  

Ishning birinchi bobi “Soqiynoma poetikasi va genezisi” deb nomlangan bo‘lib bobda bu 
an’anaviy janr borasida eng muhim nazariy masalalar tahlil qilingan. Bobning dastlabki faslida 
soqiynomaning adabiy janr sifatida maxsus qofiyalanish tizimga egaligi, alohida vazni, kompozitsion 
tuzilishidagi shakliy vositalar, mavzu va mundarijasi, unda shakliy hamda mazmun unsurlarining 
xarakterli belgilari, soqiynoma turkumidagi manzumalarda maxsus iboralar va so‘zlarining 
qo‘llanilish tamoyillari o‘rganilgan. Bu tipdagi she’rlar “bazm” va “razm”- ga bog‘liq she’rlar sifatida 
qaraladi. Uning ko‘pincha mutaqorib vaznida yozilishi misollar orqali dalillanadi. 

Masala tadqiqotchi tomonidan ta’rixiy aspektda o‘rganilib, shoh bazmlarida va saroy tantanali 
tadbirlarida soqiy timsoli may, sharob, chag‘ir, boda kabi ichimliklarning o‘rni muhokama etilgan. 
Qadimgi Parfiyada (Gusaklar) urf odatlari, “Go‘ro‘g‘li” da soqiynomalar tipidagi she’riy 
porchalarning ushbu janrning yuzaga kelishidagi o‘rni izohlanadi. Tadqiqotning birinchi bobida 
“soqiynoma”ning gnezisi, Sharq adabiyotshunosligida o‘rganilishi, xalq eposlarida soqiynomaga xos 
bo‘lgan detallar, yozma adabiyotda soqiynomaga asos bo‘lgan kichik unsurlarning tadrijiy ravishda 
yozma adabiyotga o‘tishi, Abulqosim Firdavsiyning “Shohnoma”sida soqiynomaga xos bo‘lgan 
belgilar, Nizomiy “Xamsa”sidagi mazkur janr elementlari xronologik aspektda o‘rganilgan. [1,19-
24]. Keltirilgan dalillarga ko‘ra soqiynomalar masnaviy g‘azal, tarje’band, tarkibband, musaddas, 
murabba’ kabi she’riy shakllarda yaratilgan. Monografiyada ilmiy iqtiboslar asosida soqiynomadagi 
“ko‘p janrlilik, murakkab sinkretik xususiyatlarning mavjudligi, soqiynoma tipidagi badiiy 
asarlarning tematik doirasining chegaralanmaganligi, bu turkum she’rlarning janr xususiyatlarini 
baholashda aynan shu poetik me’yorlar doirasida yondashish lozimligi belgilangan. Tadqiqotchi 
tomonidan soqiynomaning eng etakchi janr xususiyatlaridan biri undagi kompozitsion birlik–“she’riy 
band”, “maxsus ohangdagi misra’lar”, referen (naqorat), paralelizmlarning mavjudligidir. Boshqa 
muhim bir jihat soqiynomalarda muayyan bandlarning kompozitsion yaxlitligini ta’minlovchi unsur 
(janriy belgi)dir – bu bandlararo misralardagi so‘roq va marojaat ma’nolarni, “xitobat va 
undalmalarni” ifodalovchi maxsus kodli so‘zlardir. “Kimga”, “kim”, “ qani”, “ki”, “zihi”, “ne”, 
“ke(l)tur”, “quygil”, “chal” v.h.k. kabi so‘zlar shular jumlasidandir. Tadqiqotchining fikricha 
soqiynomalarning yana bir muhim janriy belgisi ularda anafora (takror) so‘zlarning qo‘llanishi hamda 
anaforalar uyg‘unligidan yuzaga keladigan badiiy vosita – alliteratsiya - musiqiy garmoniya va 
ritmning uyg‘unligidagi mukammallikni ta’minlashdir. “Soqiyga murojaat”, “soqiy va mayu sharob 
tavsifi” va shu vosita bilan lirik qahramonning muddaosi ifodalanilishi mazkur janrning eng muhim 
belgisidir. Mazkur she’riy turkumlarda bizningcha lirik qahramonning soqiyga xitobatlari, maxsus 

poetik undalmalarning ritorik belgilari, “murojaat”, “buyruq”, “iltifot”, “chorlov”, “iltimos”, “xitob” 
motiviga yo‘g‘irilgan alohida bandlarning ketma-ket keltirilishi uning eng jiddiy uslubiy va 
kompozitsion xususiyatlarini ta’minlab beradi. Muhaqqiqning teran va nozik anglashicha mazkur 
poetik xitobatlar Sharq adabiyotidagi soqiynomalarda bir maromda turg‘un qolipda kelmasligi 
mumkin. YA’ni maxsus poetik unsurlarning o‘rni mazkur janrda o‘zgaruvchan bo‘lib, lirik qahramon 
kayfiyati va ruhiyatiga bog‘liq. Masalan, “Soqiyga xitob yoki murojaat” janr tarkibida bir necha 
marotaba takrorlanilishi chegaralanmagan. 

Monografiyaning keyingi bob va fasllarida “O‘zbek mumtoz adabiyotida soqiynoma 
xarakteridagi she’rlar” tadqiq etiladi. Boblar va fasllar kesimida XII-XV asrlar adabiyotida 
soqiynomaning ilk ko‘rinishlari, Alisher Navoiy ijodida soqiynoma yo‘nalishidagi she’rlar, Navoiy 
soqiynomasi va soqiynomalarning mavzu ko‘lami, buyuk shoirning adabiy an’anaga bo‘lgan 
munosabati, shoir soqiynomalarining badiiyati, XVI-XIX asrlar turkiy adabiyotda soqiynoma: ma’no, 
kompozitsiya, obraz, va tasvirdagi transformatsiyalashuv muammosi o‘rganilgan. Mazkur bob va 
fasllar negizida masnaviy, tarje’band va g‘azal qolipidagi soqiynomalar, soqiynomada shakliy va 
ma’naviy yangilanishlar, ularning spetsifik xususiyatlari, soqiynoma-g‘azal va soqiynoma-
musammatlarning g‘oyaviy-badiiy o‘ziga xosligi kabi fasllar tarixiy va umumnazariy aspektda 
tekshirilgan. Umuman olganda tadqiqotda soqiynomaning tarixiy va tadrijiy shakllanish 
muammolari, mazkur janrning o‘zbek adabiyotida rivojlanish bosqichlari, soqiynoma janrining 
maxsus belgilari asoslab berilgan.  

Soqiynoma tipidagi janrlarda, “may, sharob, boda, xum, qadah, jom, paymona, ayog‘, piyola, 
mayxona, xaroba” kabi istilohlarning qo‘llanilishi tabiiy hodisadir. Mazkur istilohlarning badiiy 
timsol darajasigacha ko‘tarilishi ham mantiqiydir. Soqiynoma janri tadiqiq doirasida tadqiqotchining 
to‘g‘ri anglashicha faqatgina shakl masalalarining o‘zi emas, badiiy asarning mazmuniga tegishli eng 
muhim elementlarni ham to‘la qamrab olishi lozim. Tadqiqotda mazkur janr evrilishi borasida nemis 
shoiri Gyote, rus Sharqshinoslari K.Freytag, E.E.Bertels, T.Kartintimer, J.Erdel, Eron 
adabiyotshunos olimi Z.Mo‘‘taman kabi olimlarning ilmiy nazariy qarashlarini umumlashtiriladi. 
[1,11-13].  Tahlillar asosida Maqsud Asadov soqiynoma va xamriyat she’riy turkumlarning o‘xshash 
hamda farqli jihatlarini asoslab beradi. Zotan, soqiynoma ijodkor ruhiy-ma’naviy olamini nafaqat 
lirik kechinma, his-tuyg‘ular, balki soqiy, may, qadah, mayxona, piyola, ko‘za, jom kabi bir qator 
real obrazlar vositasida hayotiy tasvirlaydigan poetik janrdir. Agar xamriyat she’rlar ta’rixiy-
etnografik xarakterda bo‘lsa, unga aloqador tushunchalar soqiynomada irfoniy tasavvufiy ma’no kasb 
etganligi mazkur janrning muhim belgisidir. SHu ma’noda tasavvuf va irfoniy ohanglarning Sharq 
xalqlari adabiyotidagi o‘rni, uning ta’sir ko‘lamini yanada oydinroq anglash qiyin emas. Bu jarayon 
nafaqat badiiy adabiyotning mazmun-mundarijasini, balki shakl unsurlarining ham funksional 
o‘zgarishini ta’minlaganligining guvohi bo‘lamiz.  

SHuningdek soqiynoma poetikasi va uning ta’rixiy takomil tadriji borasidagi tadqiqotda 
mazkur janrdagi soqiy va may bilan bog‘liq obrazlar ichki botiniy ma’noga ham ega. Soqiynomalar 
uchun zulma’nayn hodisasi – zohiriy va botiniy ma’nolarning birlashuvi, uyg‘unlashuvi etakchilik 
qilishi lozim. Demak soqiynomalrdagi maxsus istilohlar va muhim tushunchalarning ham dunyoviy 
va ham irfoniy mazmunda qo‘llanilishi mazkur janrning yana bir muhim poetik belgilaridandir. Janr 
xususiyatlari va uning ta’rixiy taraqqiyot bosqichlarini belgilashda tadqiqotchi soqiynomadagi azaliy 
va abadiy, turg‘un obrazlar tizilmasini o‘rganadi va xamriyat she’rlarining ushbu janr 
shakllanishidagi mavqeyi borasida alohida to‘xtalib o‘tadi. 

Soqiynoma janrining Sharq xalqlari adabiyotida muhim o‘rin tutishida yana bir omil; tasavvuf 
ta’limotining o‘rni, diniy-irfoniy qarashlarning badiiy adabiyotga ta’sir ko‘lamidir. Uningcha 
she’riyatda may shaxsning ruhiy – ma’naviy erkinligini ko‘rsatuvchi majoziy obraz – badiiy timsol 
maqomigacha yuksalganligidir. Ya’ni shu kabi badiiy timsollar silsilasi soqiynoma janridagi badiiy 
tabdili, maxsus istilohlarning semantik ma’nolar kengliklari, muayyan adabiy janr kanonlarining 
vujudga kelishiga asosiy omil sifatida qaralishi lozim. Bu esa xamriyot va mayu sharob tegrasida 
yaratilgan she’rlarning bevosita soqiynoma janriga tabdil topmaganligidan dalolatdir. YA’ni 
xamriyot va bazmu razm she’rlaridagi poetik unsurlarning mazmun-mohiyat jihatidan ramziy 
timsollar darajasigacha ko‘tarilishi, muayyan adabiy jarayonlarning vujudga kelishi, madaniy-

maishiy turmush tarzining ta’siri zamirida soqiynomalar maxsus adabiy janr sifatida yuzaga keldi. 
Ushbu janrda markaziy maqomga ega bo‘lgan tushuncha ma’naviy “soqiy” timsolidir. Mazkur timsol 
adabiyotning badiiy-estetik tamoyillari ta’sirida metaforik-ko‘p qirrali ma’no ifoda etuvchi murakkab 
poetik obrazga aylandi. Demak, soqiynoma alohida janr sifatida Sharq xalqlari adabiyotida asrlar 
osha tadrijiy ravishda shakllanib borgan. “Soqiynoma”ning mohiyatiga ko‘ra alohida bandlardan 
tarkib topganligi, muayyan kompozitsion qurilmaga ega ekanligi, undagi badiiy timsollarning 
mantiqiy tizimliligi, badiiy timsollarning semantik tabiati, badiiy struktrual va maxsus stilistik 
xususiyatlari bu tipdagi asarlar mustaqil asar ekanligini isbotlaydi.  

Xullas tadqiqotda Maqsudjon Asadov Sharq adabiyoti tarixida o‘z o‘rniga ega bo‘lgan, 
mumtoz shoirlar devonining bezagi sanalmish adabiyot nazariyasining eng dolzarb masalalaridan biri 
bo‘lgan soqiynoma janrining tarixi va poetikasi muammosini chuqur tahlil etib, masalani jiddiy ilmiy-
nazariy yondashuvlar asosida echishga muyassar bo‘lgan. Bu tatqiqot orqali qiyosiy 
adabiyotshunoslik, adabiyot nazariyasi, maxsus tipdagi lirik janrlar tadqiqi, munojotnomalar, 
mug‘anniynoma, shahrosho‘b, marsiyalar poetikasi, ularning janriy xususiyatlarini o‘rganish 
borasida katta yo‘l ochiladi. Zero aynan shu tadqiqot tufayli ayrim adabiy turlarning xususiyatlarini 
yoritishda, ayrim murakkab strukturali lirik janrlarning xossalarini belgilashda ham nazariy va ham 
metodologik asoslar yaratildi.  

